HOTUBA YA MSEMAJI MKUU WA KAMBI RASMI YA UPINZANI BUNGENI KATIKA WIZARA YA HABARI,UTAMADUNI, SANAA NA MICHEZO, MHESHIMIWA JOSEPH OSMUND MBILINYI (MB), AKIWASILISHA BUNGENI MAONI YA KAMBI RASMI YA UPINZANI KUHUSU BAJETI YA WIZARA HIYO KWA MWAKA WA FEDHA 2019/2020
A. UTANGULIZI

1. Mheshimiwa Spika, kwa mujibu wa Kanuni ya 99(9) ya Kanuni za Kudumu za Bunge, toleo la Januari, 2016 napenda kuwasilisha maoni ya Kambi Rasmi ya Upinzani Bungeni kuhusu bajeti ya Wizara ya Habari, Utamaduni, Sanaa na Michezo kwa mwaka wa fedha 2019/2020.
2. Mheshimiwa Spika, ninamshukuru sana Mwenyezi Mungu, kwa kuniweka hai na kuniinua katika nafasi hii, ili niwatumikie na kuwasaidia watu wake wanaoteseka kwa kuzuiwa kufikiri wala kusema wanachokiamini. Napenda pia kumpa pole na hongera Kiongozi wa Upinzani Bungeni, Mheshimiwa Freeman Aikaeli Mbowe (Mb) kwa kukaa gerezani kwa zaidi ya miezi mitatu na nusu bila sababu za msingi. Licha ya kukaa gerezani kwa muda wote huo, ameonyesha ukomavu na umahiri katika uongozi kwani kwa muda wote huo,aliendelea kukiongoza kukiimarisha chama; na kukifanya kuwa na mshikamano na tishio zaidi kwa watawala.
3. Mheshimiwa Spika, napenda kumtia moyo KUB kwamba;kikombe hicho alichokinywa amelipa gharama kwa ajili ya ukombozi wa wananchi wa Tanzania ambao uhuru  wao wa maoni; uhuru wao wa kukusanyika, uhuru wao wa kushiriki shughuli halali za kisiasa na  haki yao ya kupata na kusambaza habari  - vyote vimeharamishwa na Serikali.
4. Mheshimiwa Spika, Siwezi kuwasahau wana Mbeya, kwa jinsi wavyonipa ushirikiano kwa hali zote. Ninawashukuru zaidi hasa kwa kufunga mjadala kuhusu Ubunge Mbeya Mjini. Hii nawaibia tu siri wale wanaotaka kugombea Ubunge Mbeya Mjini kwamba; suala hilo lilishaamuliwa na kufungwa na Wana Mbeya; kwa hiyo wamekuwa – overtaken by event–wakajaribu pengine!!
B. HUKUMU YA MAHAKAMA YA AFRIKA MASHARIKI NI AIBU KWA SERIKALI YA CCM

5. Mheshimiwa Spika, napenda kutumia fursa hii, kwa moyo wa dhati kabisa kuipongeza Mahakama ya Afrika Mashariki kwa kutoa hukumu ya haki juu ya shauri namba 2 la mwaka 2017lililofunguliwa na Baraza la Habari Tanzania (MCT), Kituo cha Msaada wa Sheria na Haki za Binadamu (LHRC) na Mtandao wa Watetezi wa Haki za Binadamu Tanzania (THRDC) wakilalamikia baadhi ya vifungu vya Sheria ya Huduma za Habari ya mwaka 2016 kutokana na vifungu hivyo kuminya uhuru wa habari.

6. Mheshimiwa Spika,Mahakama ya Afrika Mashariki (EACJ) imethibitisha pasi na shaka kwamba, baadhi ya vipengele katika Sheria ya Huduma za Habari ya mwaka 2016vinakiuka uhuru wa kujieleza na  pia vinapingana na Mkataba ulioanzisha Jumuiya ya Afrika Mashariki (EAC) ambao Tanzania imeuridhia.Aidha, Mahakama hiyo imevitaja vifungu vya (3)(a), 13, 19, 20, 21,34 pamoja na vifungu vingine kwamba vinakiuka utawala bora, demokrasia na utawala unaozingatia sheria.
7. Mheshimiwa Spika,uamuzi wa Mahakama ya Afrika Mashariki  ni ushahidi usio na shaka kwamba Serikali hii ya CCM imekuwa ikileta Bungeni kwa hila, miswada mibovu ya sheria na kuwalazimisha wabunge wa CCM kuipitisha bila marekebisho na matokeo yake sheria mbaya inatungwa – ambayo kwa muda mfupi inapingwa na mahakama – tena mahakama za kimataifa. Hii ni aibu kubwa kwa Serikali kwa kuwa imeonekana dhahiri kwamba, inakandamiza demokrasia kwa kujificha nyuma ya vichaka vya sheria kandamizi zinazotokana na miswada mibovu inayoleta Bungeni.
8. Mheshimiwa Spika,Kambi Rasmi ya Upinzani inaitaka Serikali kuleta Bungeni haraka iwezekanavyo muswada wa marekebisho ya Sheria ya Huduma za Habari ili kufuta vifungu vyote vilivyotajwa kukiuka uhuru wa habari. Tunaitaka Serikali ifanye hivyo,  si kwa sababu tu ya hukumu iliyotolewa na Mahakama ya Afrika Mashariki, bali ni haki ya kikatiba chini ya ibara ya 18 ya katiba yetu kwamba kila mtu anao uhuru wa maoni na kueleza fikra zake na pia haki ya kupata na kusambaza habari bila kujali mipaka ya nchi. 

9. Mheshimiwa Spika, ni kwa maudhui hayohayo, tunatoa wito kwa Serikali kuzifuta sheria kandamizi za Makosa ya Kimtandao (Cyber Crimes Act) na Sheria ya Takwimu ambazo kwa ujumla wake zinaminya uhuru wa kupata na kusambaza habari.
10. Mheshimiwa Spika, hatua hii ya ushindi haijatusahaulisha madhila, uonevu, vitisho, utekaji na hata mauaji kwa waandishi wa habari kutokana na kusema ukweli juu ya mwenendo wa Serikali.
11. Mheshimiwa Spika, bado tunakumbuka kupotea kwa Ben Saanane na Azori Gwanda, ambao mpaka sasa haijulikani kama wako hai au wameuwawa; bado tunakumbuka na tutaendelea kukumbuka kushambuliwa na kupigwa risasi kwa Mbunge wa Singida Mashariki na  Mnadhimu wa Kambi Rasmi ya Upinzani Bungeni Mheshimiwa Tundu Lissu; hatujasahau kutekwa kwa kwa msanii wa kizazi kipya Ibrahim Musa maarufu kwa jina la  Roma Mkatoliki.
12. Mheshimiwa Spika, hao wote niliowataja, walipatwa na hayo yaliyowapata kwa sababu ya ama  kutumia uhuru wao wa kikatiba kueleza maoni na  fikra zao juu ya mwenendo wa Serikali, au kutoa na kusambaza habari juu ya mambo halisi kuhusu watendaji wa Serikali. 

13. Mheshimiwa Spika, ni jambo la kusikitisha kwamba Serikali haikuchukua hatua yoyote kwa matukio hayo na badala yake iliamua kukaa kimya kama kawaida yake ili wananchi wasahau na baadaye mambo yaendelee kama kawaida.  Kambi Rasmi ya Upinzani Bungeni inapenda kuiarifu Serikali kwamba; hatutasahau na kamwe hatatuakaa kimya na kutazama uovu ukitendeka hapa nchini; kamwe hatutakaa kimya na kutazama damu isiyo na hatia ikimwagika kutokana na vitendo vya kidhalimu vya watawala. Tukikaa kimya sisi, hakika mawe yatapiga kelele kwa kuwa, yanayofanyika ni chukizo mbele za Mungu na ni laana kwa Taifa.
C. MICHEZO KAMA KICHOCHEO CHA FURSA ZA KIUCHUMI, MSHIKAMANO NA UMOJA WA KITAIFA
14. Mheshimiwa Spika,napenda pia kutumia fursa hii kwa niaba ya Kambi Rasmi ya Upinzani Bungeni kutoa pongezi nyingi kwa wachezaji wa timu yetu ya Taifa ya Mpira wa Miguu, Taifa Stars, pamoja na makocha wao kwa kufuzu kushiriki mashindano ya Fainali za Kombe la Mataifa ya Africa (AfCON 2019) huko Misri ikiwa ni miaka 39 imepita tangu ishiriki fainali kama hizo mwaka 1980 huko Nigeria.
15. Mheshimiwa Spika, Kambi Rasmi ya Upinzani inatambua na kupongeza pia umahiri na ushindi wa kijana wetu ndugu Hassan Mwakinyo katika mchezo wa masumbwi ambapo alimshinda Sergio Gonzales raia wa Argentina na kuipa sifa kubwa nchi yetu kimataifa.

16. Mheshimiwa Spika, pamoja na pongezi hizi; Kambi Rasmi ya Upinzani Bungeni inaitaka Serikali kupitia chama cha mapinduzi kuacha mara moja kuingiza itikadi za kisiasa za chama chao  katika michezo kwani kwa kufanya hivyo inaweza kufifisha morali wa baadhi ya wachezaji ambao si wanachama wa CCM; wala mafanikio yao hayatokani na chama wala Serikali ya CCM, bali ni juhudi zao binafsi. Kitendo cha Katibu Mwenezi wa CCM Taifa ndugu Humphrey Polepole kujaribu kuhodhi mafanikio ya timu ya Taifa kana kwamba ni mafanikio ya CCM peke yake, ni kitendo cha kuwagawa watu jambo ambalo ni kinyume na dhamira ya michezo ambayo lengo lake ni kujenga mshikamano na umoja wa kitaifa.
17. Mheshimiwa Spika, mbali na michezo kuwa nyenzo muhimu ya kujenga mshikamano na umoja wa kitaifa bila kuhusisha itikadi za vyama; Kambi Rasmi ya Upinzani Bungeni tunaamini pia kwamba michezo ni ajira. Aidha, michezo katika ngazi ya kimataifa, ni jukwaa la uhakika la kuitangaza na kuipa heshima nchi yetu; Ni sekta inayohitaji uwekezaji, kama ilivyo kwa sekta nyingine zote za kiuchumi.
18. Mheshimiwa Spika, Kambi Rasmi ya Upinzani Bungeni kupitia CHADEMA; kwa kutambua umuhimu wa michezo katika kujenga afya, kukuza ajira, kuleta mshikamano wa Taifa na uchumi endelevu na kuwa jukwaa la kidiplomasia, imeeleza kwa ufasaha katika kitabu chake cha sera (sura ya 3.7) kuhusu namna ya kufanya michezo na utamaduni kibiashara. Katika Sura hiyo; sera inaeleza kwamba:- nanukuu:- “Chadema inatambua michezo na utamaduni kama moja ya sekta za kiuchumi zinazokuwa kwa kasi na ambazo zina mchango katika ukuaji wa uchumi na kupanua ajira yenye kipato.  Chadema itaifanya michezo na utamaduni kuwa ya kibiashara, ili kuongeza fursa za ajira zenye kipato kizuri kwa vijana na wanawake. Chadema itaweka mfumo wa kuibua vipaji vya michezo na sanaa kuanzia elimu ya msingi, na kuwaendeleza vijana wenye vipaji hivyo kwa ajili ya kukuza fursa za ajira katika tasnia ya michezo na utamaduni”….
D. UHURU WA MAONI NA HAKI YA KUPATA  HABARI NCHINI TANZANIA.

19. Mheshimiwa Spika, uhuru wa maoni na haki ya  kupata habari vimekuwa sasa  historia hapa  Tanzania baada ya Serikali hii ya awamu ya tano kushika madaraka ya kuliongoza taifa hili. Itakumbukwa kwamba mara tu baada ya Serikali hii kuingia madarakanishambulio la kwanza dhidi ya uhuru wa kupata habari ililofanya ilikuwa ni kufuta matangazo ya Bunge Live ; baadaye sheria kandamizi za kudhibiti kupata habari na  mawasiliano zikatungwa.  Aidha, ni katika kipindi cha mwanzo kabisa cha utawala wa Serikali hii ambapo taifa limeshuhudia magazeti yanayoandika habari za kiuchunguzi yakifutiwa usajali na mengine kufungiwa kwa muda usiojulikana kama adhabu ya kuandika ukweli kuhusu makosa yanayofanywa na watendaji wa Serikali.

20. Mheshimiwa Spika, vilevile ni wakati huu wa utawala wa serikali ya awamu ya tano ambapo sheria ya makosa ya mtandao na sheria ya takwimu ambazo zilipingwa na Kambi Rasmi ya Upinzani, wadau na Jumuiya za kimataifa zimeanza kutumika kukandamiza uhuru wa kutoa maoni na kupata habari. Ikumbukwe kuwa matumizi ya sheria hizi yalisababisha nchi kama Marekani kuondoa misaada yake kupitia mradi wa millenium challenge na misaada mingi ya kibajeti imesitishwa mpaka hapo sheria hiyo itakapofanyiwa marekebisho.

21. Mheshimiwa Spika; kama ilivyo desturi ya  madola ya kidikteta duniani kuua demokrasia  na kudhibiti upinzani; Serikali hii ya  CCM awamu ya tano; ilianza kwa kutekeleza kaulimbiu yake ya hapa kazi tu; kwa kupiga marufuku mikutano na maandamano ya kisiasa ya vyama vya upinzani  ambayo yanaruhusiwa na katiba na sheria za nchi. Wakati huo huo CCM imeruhusiwa kufanya siasa kwa mgogo wa kukagua miradi ya maendeleo na kutathmini utekelezaji wa Ilani ya Uchaguzi ya CCM!!! Tangu lini miradi ya maendeleo inakaguliwa na chama cha siasa? Kamati za Bunge zitafanya kazi gani sasa?

22. Mheshimiwa Spika, kazi ya Serikali hii ya awamu ya tano kuua uhuru wa maoni sasa imevuka  mipaka. Mkakati uliopo sasa ni kuwaziba wabunge wa upinzani midomo kwa kuwapa adhabu kali na kuwafungia kuhudhuria vikao vya bunge kwa kuikosoa Serikali ndani ya Bunge; kuwakamata na kuwashtaki mahakamani kwa mambo waliyoyasema bungeni ambayo yana kinga kwa mujibu wa katiba.
23. Mheshimiwa Spika; pamoja na kwamba Serikali inalenga kudhoofisha upinzani, lakini kwa uoni mpana ni kwamba Serikali inalidhibiti Bunge; kwa kuwa Upinzani ni sehemu ya Bunge, na upinzani mahiri unaliimarisha Bunge zima kwa jumla. Kitendo cha Serikali kulidhibiti Bunge ni kiashiria kibaya sana kwamba sasa tuna Dola kamili la kidikteta. Hii ni kwa sababu chombo pekee kinachoweza kuisimamia na kuishauri Serikali kwa mujibu wa katiba yetu ni Bunge; kama Bunge limeng’olewa meno na Serikali;  ina maana kwamba, hakuna wa kuikemea Serikali inapofanya mambo kinyume na utaratibu. Kwa maneno mengine, ile dhana ya mgawanyo wa madaraka (separation of powers checks na balances) kwa Tanzania haipo tena.

24. Mheshimiwa Spika; ili kuthibitisha kwamba Serikali hii imedhamiria kabisa kuua kabisa haki na uhuru wa kupata habari na kutoa maoni; baada ya kuona kwamba inabanwa na mikataba ya kimataifa  ambayo inazifunga nchi wanachama kuheshimu na kukuza haki hizo – za kupata habari na kutoa maoni; sasa imeamua kujitoa katika mikataba hiyo.

25. Mheshimiwa Spika, Tanzania ni miongoni mwa nchi ziliridhia na kusaini Azimio la Kimataifa la Uwazi katika Uendeshaji wa Serikali (Open Government Partnership -OGP) mnamo mwezi Septemba, 2011. Ili kujiunga na OGP ni lazima nchi wanachama wakubali na kuapa kulinda  misingi ya uhuru na haki zilizoainishwa katika Tamko la Kimataifa la Haki za Binadamu na  mikataba mingine ya Kimataifa kuhusu haki za binadamu na utawala bora; na waweke mkakati wa kukuza utamaduni wa uwazi katika uendeshaji wa Serikali. 
26. Mheshimiwa Spika, Azimio la OGP limeridhiwa na kusainiwa na nchi 69 (lakini sasa Tanzania imejiondoa). Sehemu ya Azimio hilo inasema kama ifuatavyo; nanukuu:-

“Together, we declare our commitment to: Increase the availability of information about governmental activities.

Governments collect and hold information on behalf of people, and citizens have a right to seek information about governmental activities. We commit to promoting increased access to information and disclosure about governmental activities at every level of government. We commit to increasing our efforts to systematically collect and publish data on government spending and performance for essential public services and activities. We commit to pro-actively provide high-value information, including raw data, in a timely manner, in formats that the public can easily locate, understand and use, and in formats that facilitate reuse. We commit to providing access to effective remedies when information or the corresponding records are improperly withheld, including through effective oversight of the recourse process. We recognize the importance of open standards to promote civil society access to public data, as well as to facilitate the interoperability of government information systems. We commit to seeking feedback from the public to identify the information of greatest value to them, and pledge to take such feedback into account to the maximum extent possible”. 

27. Mheshimiwa Spika, hilo ndilo azimio ambalo nchi yetu iliridhia na kwa kifupi kabisa linamaanisha kwamba; nchi zote zilizoridhia azimio hili zinafungwa na masharti ya azimio hili kuweka mazingira rafiki ya upatikanaji wa habari hasa kuhusu utendaji wa Serikali kwa uwazi na uhuru wa hali ya juu kabisa. Lakini sasa Serikali ya Tanzania imejiondoa rasmi katika Azimio hilo. Tafsiri ndogo ya uamuzi huo; ni kwamba Serikali ya Tanzania haiungi tena mkono tena misingi ya uhuru na haki ya kupata habari. Kwa maneno mengine; kinyume chake (yani ukandamizaji wa haki na uhuru huo) ndio kipaumbele cha Serikali. 

28. Mheshimiwa Spika, wakati Waziri wa Nchi Ofisi ya Rais – Utumishi na Utawala Bora Mheshimiwa George Mkuchika akihitimisha mjadala wa bajeti ya wizara yake pamoja na mambo mengine alitoa sababu za kujitoa OGP; akisema kwamba kulikuwa hakuna sababu za kuendelea na OGP kwa kuwa nchi za kiafrika zilishajiwekea utaratibu wake kupitia African Peer Review Mechanism – APRM.
29. Mheshimiwa Spika, APRM imekuwa ni kichaka cha nchi za kiafrika (ambazo nyingi zina historia ya udikteta) kujificha na kujidai ziko safi kwa kuwa ziko chini ya APRM wakati kiuhalisia zinakandamiza demokrasia, haki za binadamu na uhuru wa aina mbalimbali (combinatorial freedoms). Nchi zenye vinasaba vya aina moja vya udikteta na utawala usiozingatia sheria kamwe haziwezi kujifanyia tathmini ya utawala bora na tathmini hiyo ikaaminika. Kwa sababu hiyo, bado Kambi Rasmi ya Upinzani inaamini kwamba Serikali ilijiondoa OGP kutokana na kuogopa kubanwa na vyombo vya kimataifa juu ya ukiukaji mkubwa wa haki za binadamu, uhuru wa kujieleza na kupata habari lakini zaidi sana ukandamizaji wa demokrasia unaoendelea kukuwa siku hadi siku.
E. KUPOROMOKA KWA UTAMADUNI NA KUPOTEA KWA THAMANI YA UTU NCHINI TANZANIA

30. Mheshimiwa Spika, wanazuoni wanaulezea utamaduni kama njia zote za maisha ya watu (all ways of people’s lives). Namna mtu anavyofanya shughuli zake; mahusiano yake na watu wengine; mahusiano yake na mazingira; desturi yake ya kuendesha maisha yake – yote hayo yanaunda utamaduni wake.

31. Mheshimiwa Spika, Tunapozungumzia utamaduni na hususan katika muktadha wa Tanzania; tunakwenda mbali zaidi ya fasihi, muziki, dansi, sanaa, uchongaji, uigizaji, filamu na michezo. Kwa kundi lolote la kijamii, yote haya ni sehemu ya furaha ya pamoja ya watu hai. Lakini utamaduni ni zaidi ya sanaa. Ni jinsi maadili ya jamii yanavyowasilishwa katika jamii husika na jinsi mtu mmojammoja anavyokuwa sehemu ya jamii. Utamaduni ni jinsi yaliyopita yanavyoingiliana na yajayo.
32. Mheshimiwa Spika, utamaduni wa kitanzania umejengwa katika misingi ya utu, upendo, udugu, mshikamano, uhuru na umoja. Misingi hii au sifa hizi, ndizo zilizozaa amani na utulivu katika nchi yetu; na kuifanya Tanzania iheshimike  duniani kama kisiwa cha amani.

33. Mheshimiwa Spika, ni wazi  kwamba amani na utulivu huo kwa sasa ni wa mashaka kutokana na kuporomoka vibaya kwa ile misingi ya utu, upendo, udugu mshikamano, uhuru na umoja. Kukithiri kwa vitendo vya utekaji na  mauaji ya kimya kimya na  ya wazi dhidi ya  watu wasio na hatia na miili yao kufungwa kwenye viroba na kutupwa kwenye mito na fukwe za bahari; vitendo vya kuuwawa kwa viongozi wa vyama vya siasa (mifano iko mingi); vitendo vya kutishiwa kwa bunduki na kupigwa risasi kwa viongozi kama ilivyotokea kwa aliyekuwa Waziri wa Habari Michezo Utamaduni na Sanaa Mheshimiwa Nape Nnauye  -  vitendo vyote hivi ni viasharia vya wazi kwamba ile misingi ya utu, upendo, udugu, umoja na mshikamano (ambayo ndio utamaduni wetu) havipo tena miongoni mwa watanzania.

34. Mheshimiwa Spika; katika medani za siasa, kuna mifano mingi pia ya kupotea kwa mshikamano na umoja wa kitaifa. Kwa mfano; kuongezeka kwa vitendo vya wabunge hasa wa upinzani kufungiwa kuhudhuria vikao vya bunge au kushtakiwa mahakamani kwa mambo waliyoyazungumza bungeni huku wakiwa na kinga ya kikatiba; kuongezeka kwa kesi za kubumba dhidi ya viongozi wa vyama vya upinzani; kuzuiwa kwa mikutano halali ya kisiasa iliyoko kikatiba na kisheria; kufanya hila ya kuwanyima watuhumiwa haki ya dhamana hata kwa makosa yanayodhaminika; na  kutishia kuvifuta vyama vya upinzani vilivyoko kikatiba na kisheria ni dalili za wazi za kuvunja mshikamano na umoja wa kitaifa.

35. Mheshimiwa Spika,  Mbali na vitendo hivyo vinavyotweza   utu na heshima ya binadamu, bado kumekuwa na ongezeko la kauli za kibaguzi na hasa ubaguzi wa itikadi za kisiasa na ukanda zinazotolewa na viongozi wakubwa wa nchi ; na hakuna hatua yoyote inayochukuliwa.
36. Mheshimiwa Spika, Tangu kuasisiwa kwake; Tanzania ilikuwa miongoni mwa nchi za mstari wa mbele kupinga kila aina ya ubaguzi na uonevu;  hata kufikia hatua ya kuzitenga baadhi ya nchi zilizokuwa zikifanya vitendo vya uonevu na ubaguzi dhidi ya raia wake na hata mataifa mengine.

37. Mheshimiwa Spika, utamaduni ule uliokuwepo wa kupinga vitendo vya ubaguzi na uonevu sasa umekufa. Yale mataifa yaliyotengwa kutokana na sababu za ubaguzi na uonevu dhidi ya mataifa mengine kama vile Israel na Morocco; sasa ndio marafiki wetu wakubwa . 

38. Mheshimiwa Spika, ipo methali isemayo “ndege wa bawa moja huruka pamoja” Kwa kuwa sasa nchi yetu imekuwa rafiki na wabaguzi; dhambi ile ya ubaguzi sasa imeingia nchini. Sasa hivi kumezuka kauli mbaya ya kibaguzi inayotolewa dhidi ya viongozi wa vyama vya siasa vya upinzani kuwa si wazalendo; ni wapinga maendeleo; ni wachochezi; ni wafanya fujo na kwamba wanahatarisha amani ya nchi. Kauli hizo zimepelekea viongozi hao kuandamwa kila mara kwa kuharibiwa mali zao; kubambikiwa kesi  za uchochezi mahakamani nk.

39. Mheshimiwa Spika, ubaguzi mwingine wa wazi ni ule wa kupendelea ukanda fulani kwa kupeleka miradi mingi ya maendeleo kuliko maeneo mengine kwa sababu tu ni ukanda anakotoka mkuu wa nchi; kufanya uteuzi wa viongozi wa Serikali kwa  vigezo vya undugu na urafiki na kuacha maeneo mengine ya nchi bila kuwa na uwakilishi Serikalini; Kuwakwepesha baadhi ya watu wasiguswe na mkondo wa sheria kwa kuwa wana mahusiano na mkuu wanchi (kwa mfano  sakata la bomoa bomoa – Mwanza – mkuu alisema watu wa Mwanza wasivunjiwe nyumba zao  kwa kuwa walimpa kura nk).

40. Mheshimiwa Spika, si nia yangu kuorodhesha matukio yote; lakini hata kwa haya machache niliyotaja, yanatosha kuonesha jinsi ambavyo Taifa limesambaratika. Utamaduni wetu kama taifa wa utu, upendo, udugu, mshikamano na umoja wa kitaifa haupo tena. Kambi Rasmi ya Upinzani Bungeni inaitaka Serikali hii ya CCM ilieleze Bunge na wananchi kwa jumla kwamba; ni kwanini tunu za taifa ambazo ndizo msingi wa utamaduni wetu vimeporomoka zaidi kwenye utawala wa awamu hii ya tano kuliko wakati wowote katika historia ya nchi yetu?
F. TISHIO LA KUFUNGA MITANDAO YA KIJAMII NCHINI

41. Mheshimiwa Spika, Katiba ya Jamhuri ya Muungano wa Tanzania ibara ya 18 inatoa haki kwa kila mtu kuwa na uhuru wa maoni na kueleza fikra zake. Inatoa  haki ya kutafuta, kupokea na kutoa habari bila julali mipaka ya nchi; na pia inatoa uhuru wa kutoingiliwa katika mawasiliano. Kwa miaka ya hivi karibu imeibuka mitandao mingi ya kijamii ambayo hutumiwa na wananchi waliowengi kutoa na kupokea habari.

42. Mheshimiwa Spika, Aidha mitandao hiyo imekuwa ni jukwaa la fikra mbadala;  na  chachu ya kuibua mijadala kuhusu mwenendo na utendaji wa Serikali. Imefikia hatua mpaka vyombo vikubwa vya habari (mainstream media) kama vile redio na magazeti kutumia njia ya mitandao ya kijamii kusambaza habari kwa sababu ndiyo njia pekee kwa sasa ambapo watu wengi watafikiwa.

43. Mheshimiwa Spika, Serikali ya awamu ya tano,imeeleza mara kadhaa kuchukizwa na mijadala na uhuru wa watu kueleza fikra zao katika mitandao ya kijamii. Ilifikia hatua Mkuu kutangaza kuwa angetamani malaika waje kufunga mitandao ya kijamii na hivi karibuni amenukuliwa tena akisema kuwa anatamani Tanzania iwe kama China kuhusu kuminya uhuru wa mijadala na matumizi ya mitandao ya kijamii.

44. Mheshimiwa Spika, Malaika ambao walikuwa katika matamanio ya Mkuu wameshaanza kujionyesha ambapo kupitia Gazeti la serikali namba 133 lililochapishwa tarehe 16 Machi, 2018 Gazeti namba 134 la tarehe 16 Machi, 2018 serikali imechapisha Kanuni kuhusu mitandao ya kijamii pamoja masuala ya kurusha matangazo ya radio na televisheni nchini.

45. Mheshimiwa Spika, Kanuni hizo zimeweka masharti kwa Mamlaka ya Mawasiliano nchini (TCRA) kuwa na orodha ya watu wanaomiliki mitandao ya habari kama blogs and tovuti kusajiliwa na pia kulipa ada mbalimbali zilizoainishwa. Aidha internet café zote zitatakiwa kuweka kamera ambazo zitaonesha anayeingia na kutoka katika maeneo yao na pia kutumia anuani za mtandao za Tanzania (IP address).

46. Mheshimiwa Spika, ikumbukwe kuwa mitandao ya kijamii si tu inarahisisha mawasiliano, bali pia imekua ni chanzo cha mapato kwa wananchi waliowengi. Kwa viwango vya ada na masharti yaliyowekwa kwenye Kanuni hizo ni dhahiri kwamba wamiliki wengi wa mitandao hiyo watashindwa kukidhi vigezo vya kusajiliwa na matokeo yake mitandao hiyo  itafungwa jambo ambalo litaendelea kudidimiza haki na uhuru wa kupata habari.
47. Mheshimiwa Spika, katika hali kama hii, tutegemee Taifa kuwa gizani kwa sababu litapokea taarifa za upande wa serikali peke yake na si kutoka kwa wananchi ambao wameanza kutumia mitandao ya kijamii kupata na kutoa habari. Kambi Rasmi ya Upinzani Bungeni inaona kuwa, huu ni mkakati wa Serikali kupunguza kasi ya matumizi ya mitandao ya kijamii na kutaka kubaki na blogs au tovuti chache ambazo itakuwa na uwezo wa kuzidhibiti. Hii sio hali ya kushabikia hata kidogo, inatakiwa kupingwa na kila mpenda maendeleo.
G. MASUALA MUHIMU AMBAYO KAMBI RASMI YA UPINZANI BUNGENI ILIPENDEKEZA KWA SERIKALI AMBAYO HAYAJAFANYIWA KAZI MPAKA SASA

48. Mheshimiwa Spika, yapo mambo mengi katika Wizara hii ambayo Kambi Rasmi ya Upinzani Bungeni ilipendekeza kwa Serikali, lakini Serikali haijayafanyia kazi mpaka sasa. Mambo hayo ni pamoja na haya yafuatayo:-

i. Kambi Rasmi ya Upinzani Bungeni  ilipendekeza kwa Serikali kuvipatia ruzuku vyama vya michezo ili viweze kujiendesha, na hivyo kuweza kuwasaidia wanamichezo wa nchi hii kutimiza ndoto zao katika tasnia ya michezo. Lengo la pendekezo hili lilitokana na  vyama vya michezo kukosa fedha kwa ajili ya kuwaendeleza wanamichezo wetu kiasi cha kufikia hatua ya kushindwa kulipa nauli kwa timu zake kwenda kwenye mashindano nje ya nchi na  badala yake kulazimika kupeleka watu wawili au watatu ambao ushiriki wao katika mashindano hayo ni kama haupo; na hauwezi kuliletea taifa ushindi wala sifa yoyote. Kambi Rasmi ya Upinzani ingependa kujua kama ruzuku hiyo imeanza kutolewa kwa vyama vya michezo.

ii. Kambi Rasmi ya Upinzani Bungeni ilipendekeza pia kwamba; viwanja vyote vya michezo vilivyopatikana na kumilikiwa na Chama cha Mapinduzi (CCM) kabla ya mwaka 1992, (siasa ya vyama vingi ilipoanza), virejeshwe Serikalini, ili viweze kuendelezwa kwa ajili ya kukuza sekta ya michezo nchini. Msingi wa Pendekezo hili ulitokana na ukweli kwamba kabla ya 1992, nchi ilikuwa chini ya mfumo wa chama kimoja cha siasa; ambapo wananchi wote walikuwa ni wanachama wa chama hicho chicho na  walitoa michango yao ya fedha na nguvukazi katika kununua na kutunza mali za chama. Kwa, kutumia utashi mdogo tu ni kwamba mali zote za CCM zilizochumwa wakati wa chama kimoja zinapaswa kuwa mali ya umma kwa kuwa zina mchango wa wananchi wote. Lakini kwa zile zilizochumwa baada ya 1992 ni halali kuwa mali ya CCM. Kambi Rasmi ya Upinzani inaitaka Serikali kulieleza Bunge; imefikia hatua gani katika utekelezaji wa pendekezo hilo.

iii. Katika kukuza sekta ya Michezo nchini; Kambi Rasmi ya Upinzani Bungeni, ilipendekeza pia kwamba; Serikali iweke kigezo au sharti la kuwa na maeneo ya michezo ya nje na ya ndani kwa shule zote za msingi, Sekondari na vyuo kama hitaji la msingi kwa taasisi hizo kupatiwa usajili. Tunapenda kujua jambo hili limefanyika kwa kiwango gani.

iv. Tulipendekeza pia kwamba Serikali iweke utaratibu wa kisheria wa kusimamia ajira za sekta ya michezo ikiwemo mikataba ya wachezaji, maslahi yao na mafao yao. Lengo ni pendekezo hili lilikuwa ni kuhakikisha kuwa wachezaji wote wanaopata nafasi ya kuchezea ngazi za ligi za kitaifa au kimataifa na  wanapata malipo ya ajira na mafao kama watumishi wengine wa umma. 
v. Ili kuibua na kukuza vipaji katika sekta ya michezo; Kambi Rasmi ya Upinzani Bungeni ilipendekeza kwa Serikali; kuanzisha au kuteua shule moja msingi na moja ya sekondari katika kila Mkoa na kuzifanya kuwa shule maalumu za michezo za Taifa (National Sports Academies). Mantiki ya pendekezo hili ilikuwa ni kwamba; watoto ambao wangejiunga na shule hizi;  wangefundishwa elimu ya kawaida sawa na wenzao wa shule nyingine; isipokuwa kwamba wangewekewa mkazo zaidi kwenye michezo mbalimbali. Kambi Rasmi ya Upinzani ingependa kujua pia; pedekezo hili limetekelezwa kwa kiwango gani.
vi. Ili kukuza tasnia ya usanii nchini; Kambi Rasmi ya Upinzani ilipendekeza uanzishwe umoja wa wasanii nchini; ili waungane na kuwa na sauti moja yenye nguvu kudai haki na maslahi yao. Msingi wa pendekezo hili ulitokana na tabia na njama za Serikali hii ya CCM ya kuwagawa wasanii ili wawatumie vizuri kwa maslahi ya kisiasa. Wakati Kambi Rasmi ya Upinzani Bungeni inatoa pendekezo hili ilieleza kwamba kitendo cha Waziri wa wizara hii na Rais kuwaita wasanii fulanifulani na kufanya nao mazungumzo na kuwabagua wasanii wengine, kunawagawa wasanii, na kunajenga matabaka miongoni mwa wasanii. Kundi la wasanii walioonana na Rais au Waziri wanajiona kuwa ‘superior’ kuliko wengine. Tulielieleza kwamba; hali kama hiyo haina afya hata kidogo katika ukuaji wa tasnia ya usanii. Kwa sababu hiyo, Kambi Rasmi ya Upinzani Bungeni ilitoa rai kwa wasanii kujiunga na vyama  kulingana na aina ya usanii wanaofanya, ili kama kuna jambo ambalo Serikali inataka kuwashirikisha wasanii basi iwaalike wawakilishi wa vyama hivyo kuliko kukutana na msanii mmoja mmoja au baadhi yao.
vii. Tulipendekeza pia kwamba; Serikali iweke utaratibu wa kisheria ili  kabla msanii hajasajiliwa na BASATA kama sheria inavyotaka, basi msanii huyo awe mwanachama hai wa vyama vya wasanii kama vile vyama vya muziki mfano TUMA, CHAMUDATA, Chama cha Taarabu na hata chama cha muziki wa Injili ambavyo vipo ila vinalegalega.
viii.  Kwa kutambua umuhimu wa kulinda kazi za sanaa na wasanii wa hapa nyumbani; Kambi Rasmi ya Upinzani Bungeni ilipendekeza kwa Serikali kuweka utaratibu wa kisheria utakaowezesha vituo vyote vya redio na televisheni nchini, kupiga asilimia 80 ya muziki wa wasanii wa nyumbani ili kulinda sanaa zetu na kukuza soko la bidhaa za wasanii wa ndani. Tulieleza kuwa  nchi nyingi duniani zina sheria za kwalinda wasanii wao wa ndani hivyo inabidi nasi kwenda na kasi ya dunia.
49. Mheshimiwa Spika; Kambi Rasmi ya Upinzani Bungeni ilishatoa mapendekezo mengi sana katika wizara hii; lakini ingependa kupata maelezo ya Serikali kuhusu utekelezaji wa mapandekezo yaliyotajwa.
H. UTEKELEZAJI WA BAJETI YA MAENDELEO KWA MWAKA WA FEDHA 2018/19
50. Mheshimiwa Spika, katika mwaka 2018/19 Wizara hii ilitengewa jumla ya shilingi bilioni 8.7 kwa ajili ya kutekeleza miradi ya maendeleo, lakini hadi kufikia Februari, 2019 kiasi kilichopelekwa ni shilingi bilioni 5.2 sawa na asilimia 59 ya fedha iliyoidhinishwa.
51. Mheshimiwa Spika, randama ya wizara (uk.42) inaonyesha kwamba kiasi cha shilingi milioni 150 zilitolewa kwa ajili ya ujenzi wa Chuo cha Michezo Malya. Hata hivyo, fedha hizo hazikutumika kufanya ujenzi huo. Kambi Rasmi ya Upinzani inataka kujua ni kwa nini fedha hizo hazikutumika ilhali chuo hicho kina changamoto nyingi zinazopelekea udahili mdogo wa wakufunzi wa michezo nchini?
52. Mheshimiwa Spika, kitendo cha kutotumia pesa za maendeleo katika mwaka husika wa bajeti kinaweza kufungua mianya ya ubadhirifu kutokana na mradi na bajeti kupitwa na muda au mradi kutekelezwa chini ya kiwango kutokana na kukimbizana na muda.
I. HITIMISHO 

53. Mheshimiwa Spika, hoja kubwa katika hotuba hii ni madai ya haki ya uhuru wa habari ambao Serikali hii ya awamu ya tano imewapoka wananchi kinyume na Katiba ya nchi. Kambi Rasmi ya Upinzani Bungeni inapenda kuifahamisha Serikali hii ya CCM kwamba; kitendo inachokifanya cha kupoka haki ya kikatiba ya uhuru wa kupata habari ni cha hatari sana kwa mustakabali wa amani ya nchi yetu.

54. Mheshimiwa Spika, nasema hivi kwa sababu wananchi wana hasira kubwa kutoka na hali ya maisha kuwa ngumu zaidi hasa baada ya Serikali hii ya awamu ya tano kushika madaraka. Hasira hizi za wananchi angalau zinaweza kupungua kama wataachwa waseme madukuduku yao. Kuzidi kuwazuia watu kutoa maoni na kueleza fikra zao; ni kuchochea hasira na chuki miongoni mwao; na siku uvumilivu ukiwashinda hali itakuwa mbaya.

55. Mheshimiwa Spika, jambo lingine la msingi ni kuporomoka kwa tunu za taifa (utamaduni) na kupotea kwa thamani ya utu katika nchi yetu. Serikali hii ina wajibu wa kuliunganisha taifa kwa kujenga mazingira ya kurejesha tena ule utamaduni wa upendo, udugu, na mshikamano wa kitaifa ambao kwa sasa umeyumba sana.  Baba wa Taifa, Hayati Mwalimu Nyerere alisema kazi ya Uongozi ni kuwaleta watu pamoja na sio kuwagawa. Ili watu wakae pamoja lazima wathaminiane, waheshimiane, wapendane, ili waweze kushirikiana kulijenga taifa lao.  Kwa sababu hiyo, Kambi Rasmi ya Upinzani Bungeni inatoa wito kwa Serikali hii kukemea kwa nguvu zote vitendo vyote vya kibaguzi, vya uonevu na unyanyasaji vinavyofanywa na watendaji wake dhidi ya wananchi ili kurejesha tena zile tunu za taifa ambazo kwa sasa zimepotea.

56. Mheshimiwa Spika, mwisho napenda kuhitimisha hotuba yangu kwa kusema kwamba ukandamizaji wa demokrasia na uhuru wa habari, haujawahi kushinda dhidi ya nguvu ya umma. Wapo watawala waliokandamiza haki hizo kwa miaka na miaka kama watawala wa sudan,na Algeria na hatimaye wameondoshwa kwa aibu. Serikali hii ijifunze kutokana na matukio hayo kwani Tanzania sio kisiwa; na haki zinazokandamizwa ni haki zilezile kama ilivyotokea kwenye nchi nilizotaja kama mfano.   

57. Mheshimiwa Spika,baada ya kusema hayo, naomba kuwasilisha.

Joseph Osmund Mbilinyi (Mb)
WAZIRI KIVULI NA MSEMAJI MKUU WA
 KAMBI RASMI YA UPINZANI BUNGENI, KATIKA WIZARA YA
 HABARI, MICHEZO, UTAMADUNI NA SANAA

18 Aprili, 2019
14

